
SOL za wučerjow – přidatne materialije za wučbu (5)

Lubina Hajduk-Veljkovićowa, Karin Schöne

Krótke wujasnjenja

W nadawkach 1 do 3 zeznaja wuknjacy leksiku, kak so začuća pomjenuja, a z kotrymi formulacijemi móža 
reagować, hdyž je začuwaja. 

W nadawku 4 wuknjacy na situacije reaguja, při čimž je jim wuzwolenje začuća přewostajene a móža so  
na formulacijach z dotalnych nadawkow orientować.  To su moji studenća pak swobodnišo rozrisali – hdyž 
mějachu słowjanski pozadk – abo so krutych formulacijow dźeržo. Pod nadawkom 4 je interaktiwny kwiz,  
kiž tute wuprajenja hišće raz zwučuje. Wuknjacy móža sami zwučować abo tež (w teamje) napřećo sebi hrać.  
Za to du na stronu https://kurzelinks.de/zacuca-kwis, wola, hač chcedźa sami abo z přećelemi hrać. Za hru  
w teamje trjebaja (na skupinu) jedyn tablet abo laptop a dyrbja runočasnje online być. Kóždy hrajer/kóžda skupina 
wuzwoli sej mjeno a hrajnu figuru. Wučer/ka abo wobdźělnik wuzwoli potom wšitkich sobuhrajerjow aktualneje 
lisćiny a stłóči na Spiel starten. 

W nadawku 5 so repertoire zwuraznjenja začućow skruća a rozšěrja. Wuknjacy wotkrywaja nowe wobroty 
z konteksta wobrazoweje stawizny. Jednotliwe wobrazy su pod bit.ly/SOL-za-wucerjow > začuća jako slideshow 
a jako kompletny panel přistupne a móža so přez beamer abo we widejokonferency dźělić. 

Nadawk 6 su moji studenća derje rozrisali.  Wosebje je so jim pomjenowanje „wulcečinjak“ lubiło. 

Nadawk 7 złoži kedźbnosć na (změrowace) reakcije w emocionalnych situacijach a z tym na imperatiw. Dokelž 
so jenož wuzwolene formy z konteksta wobrazoweje stawizny zwučuja, njejsu žane gramatiske předznajomosće 
trěbne. Pokročeni wuknjacy móža pak nadawk wužiwać, zo bychu husto wužiwane formy imperatiwa wospjeto-
wali, na přikład z pomocu knihi „Gramatika. Tabulki a přehlady za wučbu serbšćiny“ (Smolina, 2019).

Nadawk 8 je křižowka, kiž hodźi so derje jako wospjetowacy domjacy nadawk. Doporučimoj na to pokazać, 
zo so pismik DŹ tu formalnje dźěli, hačrunjež twori hewak jednotku. 

W nadawku 10 zwučuja wuknjacy w porikach swobodne nałožowanje wuknjenych wobrotow. Nadawk 
podawa rozmołwnu situaciju – powěsć wot Lydije. Wuknjacy přewozmu rólu Mateja a Janki. Za wobě róli 
so z emotikonami móžne reakcije namjetuja. Mjeztym zo předhrajetej wuknjacej, kiž stej na rjedźe, swoju 
rólowu hru, hódaja tamni, kotru situaciju stej sej wuzwoliłoj.

tema: začuća 

materialije k pohłubšacemu samostudijej w SOL: A2 kapitl 1 lekcija 1

niwow: A2

wuknjenski zaměr a zwučowane komunikaciske jednanja:
• kak zwurazniš wjeselo, zbožo, přesłapjenje, překwapjenje, spokojnosć a strach
• někoho změrować a jemu/jej pokiwy dać 
• w emocionalnych situacijach reagować móc

materialije za wučbu: bit.ly/SOL-za-wucerjow (tajne hesło: derje)
• słuchanske dataje a powjetšene comicsowe teksty + barbojte dźěłowe łopjeno jako pdf-ka
• linki k interaktiwnym zwučowanjam na platformomaj SOL a LearningApps














